
Aurkeztu dute 2021erako
aurrekontu proposamena 
27 milioi euroko aurrekontua duen behin-behineko proiektua da; iaz
baino 369.105 euro gutxiago ditu (%1,35); inbertsio soziala %9 igoko da 

Josu Artutxa Dorronsoro

Olatz Peon alkateak eta Begoña
Tolosa Ogasun zinegotziak aur-
keztu zuten, ostiralean, datorren
urteko aurrekontu proiektuaren
proposamena. «Larrialdi egoera
batean gaude, eta beraz, salbues-
penezko proiektua landu dugu,
egungo egoerara egokitutakoa,
egungo beharrei aurre egin eta
erantzuteko helburuarekin»,
esan zuen alkateak.
Orain arte, «herritarrengandik

gertu» eta «eragile eta sektore ez-
berdinekin harremanetan» egon
direla adierazi zuten. «Orain
inoiz baino gehiago guztion arte-
an Tolosatzen prozesuan kezkak
eta beharrak jasotzeaz gain, eu-
ren egoera gertutik ezagutu eta
jarraitzeko aukera izan dugu»,
azpimarratu zuen alkateak. 
Hiru ardatz nagusi ditu behin-

behineko proiektuak: herrita-
rren babes soziala eta ongizatea
bermatzea, hiri ekonomia sus-
pertzea eta herri izaerari eustea,
kultura babestuz eta komunita-

tea sendotuz. «Horrez gain, diru-
laguntza guztiak eta inbertsio
publikoa mantentzearen aldeko
apustua egin dugu, tokiko talde
eta eragileen jarduna babesteko
eta jarduera ekonomikoa susta-
tzeko», gehitu zuen Peonek.
Alkatearen hitzetan, egungo

testuinguruaren ondorioz, zaur-
garritasun egoeran dauden edo-
ta behar bereziak dituzten herri-
tar eta sektoreak lagundu eta ba-
bestea izango da proiektu honen
helburua. «Herriarentzat estra-
tegikoak diren proiektuei eutsi
nahi diegu, beraiekin elkarlane-
an, herriaren garapen sozial,
ekonomikoa eta jasangarria sus-
tatzen jarraitzeko».

INBERTSIO SOZIALEK, GORA
Datorren urtean, 27.006.090 eu-
roko aurrekontua izango du To-
losak, iaz baino %1,35 gutxiago,
zehazki 369.105 euro gutxiago.
Aurrekontu osotik, 2.902.691
euro bideratuko dira Gizarte Zer-
bitzuen alorrera. Aurtengo au-
rrekontuarekin alderatuta, in-

bertsio soziala ia %9 areagotuko
da datorren urtean.
Bestetik, datorren urtera begi-

ra, hiri ekonomiak eta enplegu
sustapenak ere lehentasuna
izango dute udal gobernuaren
proiektuan. «Horretarako, orain
artean martxan jarritako lan le-
rroak mantendu eta hainbat in-
dartuko ditugu, eta Hiri Ekono-
mia Mahaiarekin elkarlanean ja-
rraituko dugu, neurriak eta
egitasmoak elkarrekin lantzeko
eta adosteko». 
Bestalde, herritar langabetuei

aukera berriak eskaintzeko, Eus-
ko Jaurlaritzaren Gazte Planaren
barruan, 2 pertsona kontratatu-
ko ditu udalak; eskualdeko en-
plegu planaren barruan ere beste
2 kontratatuko ditu. Tolosaldea
Garatzenekin elkarlanean, gai-
nera, langabezian dauden herri-
tarrentzako formakuntza eskai-
ni eta enplegu azoka antolatuko
da.
Kulturaren sustapenerako,

kultur programaziorako aurre-
kontu osoa mantentzearen alde

egin du gobernuak, baita kultur
eragileei ematen zaizkien diru
laguntzak mantentzearen alde
ere, «kulturalki herria bizirik
mantentzeko, kultur jarduera
babesten jarraitzeko».

LAN ESTRATEGIKOEK, AURRERA
Oraingoz, lan kronogramak ego-
kitu behar izan ditu udal gober-
nuak, baina adierazi dutenez,
2019-2023 Legealdi Planean ja-
sotako proiektuen barruan, urra-
tsak ematen jarraitzea da helbu-
rua. Horrela, 2020rako aurreiku-
sitako hainbat obra gauzatuko
dira hurrengo urtean, eta aurre-
rapausoak emango dira estrate-
gikoak diren hainbat proiektu-
tan: Zumardi Txikia, Kultur
Etxeko proiektua, Emakumeen
Etxearen obra eta Gorriti plaza-
ren berroneratzea, besteak bes-
te. «Herritarrentzat espazioak
berreskuratzen jarraitu nahi
dugu Tolosa herri atseginagoa
eta jasangarriagoa bilakatzeko».
Ildo horretatik ere, trantsizio

energetikoaren eta mugikorta-

sunaren alorretan urratsak egi-
ten jarraitzeko asmoa adierazi
du udal gobernuak. Besteak bes-
te, Hiribus elektrikoa ezartzea,
eguzki-panel berriak kokatzea,
Led argiteria zabaltzea, oinezko-
ek lehentasun handiagoa izan
dezaten elkarbizitzarako guneak
sortzea eta bizikleten erabilera
sustatzeko aparkaleku berriak
jartzea proposatzen dute.
Amaitzeko, parekidetasunak

eta komunitatearen sendotzeak
zeharkako lerro izaten jarraituko
dute 2021ean. Horretarako,
Emakumeen Etxearen lehen fa-
searekin batera, Genero Indarke-
riaren aurkako II. Protokoloa ga-
ratuko da eta Tolosatzen Eskola
Irekiari jarraipena emango zaio.
Beharrak areagotuko balira,

orain arte bezala, «diru-laguntza
lerroak handitzeko konpromi-
soa» azaldu zuten udal gobernu-
ko kideek. Horrez gain, 2020an
egin moduan, behar berriak sor-
tu ahala, larrialdi egoerari aurre
egiten jarraitzeko soberakina
erabiliko dutela jakinarazi dute.
«Beste aukera batzuk ere mahai
gainean jar daitezke, zorpetzea,
esaterako».

BI ASTE, PROPOSAMENETARAKO
Udal gobernuak bezperan aur-
keztu zion oposizioari prentsau-
rrekoan azaldutako aurrekontu
proposamena. Oposizioak bi
aste ditu proiektua aztertu eta
ekarpenak egiteko; ondoren, ho-
rien bideragarritasuna aztertuko
da. 2021eko behin betiko aurre-
kontu proiektua azaroko osoko
bilkuran onartzea da asmoa.

Tolosako udal gobernuko kideek, pasa den ostiralean aurkeztu zuten udaleko pleno aretoan, hiru ardatz nagusi dituen behin-behineko proiektua. JOSU ARTUTXA

02 TOLOSA EKONOMIA 107.6 fm • www.ataria.eus 
ASTEARTEA, 2020ko azaroaren 17a

ZENBAIT DIRU-LAGUNTZA

Gizarte-larrialdietarako diru-la-
guntzak.82.250 euro gehiago.
Familientzako diru-laguntzak.
70.000 euro gehiago.
Familien esku-hartzerako progra-
mak.40.000 euro gehiago.
Alokairu ordainketa errazteko la-
guntzak.40.000 euro.
Merkataritza eta ostalaritza bonu
berriak. 120.000 euro.
Tolosa&Co elkartearekin hitzar-
mena areagotzea. 10.000 euro
gehiago.
Merkataritza lokalak birgaitu eta
laguntzeko programa.70.000 euro.
Saltokien eskualdaketarako Berriz
programa. 35.700 euro.
Tolosako Azoka indartzen jarrai-
tzeko, Azoka Lagunak ekimena.
30.000 euro gehiago. 
Etxebizitza hutsak alokatzeko
programak indartzea eta irisgarri-
tasun obretarako eta birgaikun-
tzarako laguntzak. 130.000 euro.
Jasangarritasun energetikorako
laguntzak.40.000 euro.



Zaintza sektorean greba egingo
dute gaur ELA sindikatuak deituta
Zaintza lan profesionala publikoa izan dadila eskatuko dute gaur Hego Euskal Herriko
grebalariek; eskualdean, Tolosako Trianguloa plazan mobilizazioa egingo dute 11:30ean 

Irati Saizar Artola 

ELA sindikatuak grebara deitu
du gaurko zaintza sektorea,
«zaintza sistema publiko baten
alde eta pandemiari aurre egite-
ko berehalako neurrien alde».
Zahar egoitzak, eguneko zentro-
ak, etxez etxeko laguntza zerbi-
tzua, aniztasun funtzionala du-
ten pertsonentzako arreta zen-
troak, adingabeenak edota
baztertuta geratzeko arriskuan
dauden pertsonak zaintzen di-
tuztenei egin diete deialdia.
Gaur, beraz, mobilizazioak egin-
go dituzte han eta hemen, eta es-
kualdean Tolosako Trianguloa
plazan elkartuko dira 11:30ean,
elkarretaratzea egiteko. ELAk
herritarrei eskatu die bat egin
dezatela gaurko egunean zehar
egingo diren mobilizazioekin. 
Zaintzaren sektorea publiko

izatea eskatu nahi dutela azaldu
du Alazne Mantxola ELA sindi-
katuko Oria Goierri eskualdeko
arduradunak. Izan ere, gehitu
du, zaintza lanak enpresa priba-
tuen esku kokatzen ari direla ge-
roz eta gehiago, eta zainketak ne-
gozio bihurtu nahi dituztela:
«Pertsonak erdigunean jarri be-

harrean,negozioa jartzen dute
guztiaren erdian». Pribatizazio
horren ondorio nagusia langile-
en prekarietatea dela ere esan
du, eta langile horiek emakume-
ak direla gainera: «Zaintza lana-
ren ardura emakumeon bizka-
rretan uzten da eta modu preka-
rioan eramaten da aurrera,
gehienbat ordaindu gabeko la-
nekin edota esplotazio baldin-
tzetan». 
«Erakunde publikoek, gaine-

ra, ez dute jarraipenik egiten»,
gaineratu du. «Zaintzaren ardu-

Langile zein ELA sindikatuko kideek grebaren berri eman zuten ostiralean. I. S. A.

HERRITARREN BABESA 
Amarozko auzotarrek deituta, herritar ugari gerturatu zen larunbat goize-
an Plaza Zaharrean egindako elkarretaratzera. Beste behin ere, auzoan boti-
kina jartzeko eskaera egin zioten udalari. «Gauden egoeran egonda, botiki-
na ahalik eta azkarren irekitzea espero dugu», esan zuten. JOSU ARTUTXA 

EMAKUMEAK LEHEN LERROAN
Bi astez behin egin ohi duten bezala Plaza Zaharretik abiatuta manifesta-
zioa egin zuten, atzo, eskualdeko pentsiodunek. Azaroaren 25aren harira,
Oneka mugimenduko eskualdeko emakumeek eraman zuten pankarta.
Beste behin, pentsio publiko duinak nahi dituztela esan zuten. JOSU ARTUTXA

ra kolektibizatuko duen zerbitzu
publiko bat lortu behar dugu,
milaka emakumeren lan baldin-
tzak errotik aldatzeko, eta bizkar
gainean daramagun zainketen
zama astuna arindu eta birbana-
tzeko».
Pandemia garaian, sistemaren

gabeziak azaleratu egin direla
salatu dute. Esaterako, zahar
egoitzetako langileak denbora
luzez aritu dira borrokan, eta
Mantxolak esan du egungo kri-
siarekin agerian geratu dela es-
katzen zutenak zentzua zuela.

HELBURUAK

1 Publikoa. Egoitzak, eguneko
zentroak, etxez etxeko la-
guntza, desgaitasunaren ar-

loa, adingabeen zentroak... horiek
guztiak publiko bihurtzea.

2 Finkatzea. Plantilla lehen-
goratzea, subrogazioa ber-
matuz eta zuzeneko zein

azpikontrataturiko enplegua (behin-
behinekoa ere bai) finkatuz kontratu
finko eta lanaldi osokoen bidez.

3 Langileak. 10.000 langile
kontratatzea, zainketa ere-
du berri bat abiarazteko.

Zainketa sistemaren erdigunean
erabiltzaileak eta langileak jarri be-
har dira.

4 Eredu berria. Ezarri nahi
den zainketa eredu berriak
oinarri hartu behar du:

hurbiltasunean, kalitatezko tratuan
eta pertsonen autonomiarekiko
errespetuan oinarritutako zaintza
eredua.

5 Ratioak. Zuzeneko arreta-
ren ratioak hobetzea,  erabil-
tzaileentzat egunean gu-

txienez 120 minutuko arreta per-
tsonalizatua bermatu ahal izateko.
Eta langileen bajak lehen egunetik
ordezkatu behar dira.

6 Neurriak. Lan osasuna
bermatzeko neurriak be-
har dira eta honakoa eska-

tzen dute: prebentzio protokoloak
langileen ordezkaritzarekin adosta-
sunez eguneratzea eta aplikatzea,
eta banakako babes neurriak har-
tzea (arrisku biologikoak eta psiko-
sozialak). Langileek jasaten duten
esfortzu fisikoa arintzeko laguntza
teknikoak ezartzea.

7 Plangintza. Langileentzako
erreparazio emozionalerako
plangintza bat prestatzea,

pandemia uzten ari den ondorio la-
rriak neurri batean behintzat arin-
tzeko.

Helburu hauekin, eta gaurko
greba egunaren bitartez, zainke-
ta ereduan egiturazko aldaketa
egin dezatela eskatu du ELAk.
Eta azken hiru puntuetan aipa-
tzen diren neurriak berehala har
ditzatela eskatu dute. 



84 positibo 
berri egon dira
Tolosaldean 
Erredakzioa Tolosa

Osasun sailak emandako datuen
arabera, ostiraletik igandera 84
positibo atzeman dituzte Tolo-
saldean. Tolosan 30 izan dira,
Amasa-Villabona 13, Zizurkilen
12, Ibarran 6, Alegian 4, Amezke-
tan eta Berrobin hiruna, Anoe-
tan, Ikaztegietan, Larraulen eta
Leaburu-Txaraman bina eta Al-
kizan, Asteasun, Belauntzan,
Gaztelun eta Lizartzan positibo
bana.

Azken egunetan egindako test
kopuruari buruz ostiralean
15.204 egin zituzten eta 1.243
(%8,2) positibo izan ziren. La-
runbatean 13.321 test egin ziren
eta 1.043 (%7,8) positibo izan zi-
ren. Igandean, 10.309 test egin
zituzten eta 801 (%7,8) positibo
izan ziren. Ospitaleen egoerari
dagokionez, COVID-19aren on-
dorioz 44 pertsona ospitaleratu
ziren herenegun, 516 pertsona
daude EAEko ospitaleetan eta
145 pertsona ZIUn daude.

Antigeno testak eta PCRak
egiteko etxola, Beko-biden
Erredakzioa Ibarra

Ibarrako Udalak jakinarazi due-
nez, aurrerantzean osasun etxe-
aren ondoan, Beko-biden, jarri
duten etxolan egingo dituzte an-
tigeno testak eta PCRak. 
Inguruko bizilagunei barka-

mena eskatu die udalak, «sortu
daitezkeen eragozpenak» direla
eta. 
Udalak gogoratu du, era bere-

an, gripearen aurkako txertoak
osasun etxean jarriko dituztela
aurreratzean. Orain arte Bizi
Nahi elkartean eman dituzte. 

Beko-biden jarri dute etxola. IBARRAKO. UDALA

Zortzi
positibo utzi
ditu Amasa-
Villabonako
baheketak
Amasa-Villabonako eta Zizurkilgo 13 eta
40 urte artekoen %41 joan da proba
egitera; alkateek esan dute baheketak
«errealitate bat soilik erakutsi» duela 

Erredakzioa Amasa-Villabona

Koronabirusaren eragina handia
da Amasa-Villabonan eta Zizur-
kilen. Azken hamabost egune-
tan 100.000 biztanleko pilatuta-
ko intzidentzia tasa oso altua
izan da eta hori dela eta, Osasun
sailak bi herrietan baheketa bat
egiteko erabakia hartu zuen pasa
den astean. Osasun sailaren
atzoko datuen arabera, Villabo-
nako intzidentzia tasa 1.388koa
zen eta 1.452koa Zizurkilen. Eta
positiboei dagokienez, Villabo-
nan asteburuan 13 egon dira eta
12 Zizurkilen. 
Datu horiek ikusita ostiral

arratsaldean eta larunbat goize-
an egin zituzten PCR probak, Be-

har Zana frontoian. Bi herrietako
13 eta 40 urte arteko herritarrek
zuten joateko aukera eta 1.200
pertsona gerturatu ziren, %41.
Horietatik 8k soilik eman dute
positibo eta beste lau pertsonari
berriro egin zizkieten probak
atzo, zalantzan zeudelako.
Baheketa gertutik jarraitu

dute bi herrietako alkateek, eta
eskaera ere egin diote Osakide-
tzari; baheketa egiteko adin-tar-
tea 13 urtetatik 40ra bitarte mu-
gatu ordez, herritar guztientzako
deialdi orokor bat egitea. 

ARGAZKI ERREALA
Iker Urruzola Zizurkilgo alkate-
ak argazki erreala izateko, proba
horiek herritar gehiagori egiteak

duen garrantzia nabarmendu
du. 
«Baheketa honek errealitate

bat soilik erakutsi digu, eta guk
errealitate osoa jakin nahi dugu,
bi herrietan zer dugun jakiteko.
Hori dela eta, eskaera luzatu
nahi diogu Osakidetzari, adin-

tartea 13tik 40ra bitarte izan or-
dez, herritar guztiei zabaltzea.
Horrek, benetako errealitatea
zein den erakutsiko digu».
Baheketan parte hartu duten

herritarrei eskerrak eman diz-
kiete, hala ere. «Bihotz-bihotzez
eskertzen diegu PCR proba egite-

ra euren borondate guztiarekin
etorri direnei. Garrantzi handia
du, une honetako bi herrietako
argazki orokor bat izateko, eta
aurrerantzean zein urrats eman
behar ditugun jakiteko», esan du
Beatriz Unzue Amasa-Villabo-
nako alkateak.

Segurtasun neurriak jarraituta egin zituzten PCR probak, Behar Zana frontoian. LEYRE CARRASCO



Egoera
txarrean
zegoen
hilerria
berritu dute
Amezketako Udalak hilerrian
berritze lanak egin ditu;
horrez gain, herriko beste hainbat
puntu ere txukundu ditu

Eneritz Maiz Etxarri Amezketa

Santu Guztien egunean izan ohi
dituzte bisita ugari hilerriek.
Aurten, Amezketako hilerriak
aurpegi berria erakutsi die berta-
ratuei. Egoera «kaxkarrean» ze-
goen hilerrian berritze lanak
egin ditu Amezketako Udalak. 
«Nahiz eta mantentze lanak

gauzatzen ziren ingurua txukun
egon zedin, urte askotan esku
hartze sakonik ez da gauzatu, eta
beraz, bai estetikoki eta baita
irisgarritasunaren aldetik ere be-
har batzuk zituen», azaldu du
Jon Arsuaga udal arkitektoak.  
Gabezia horiei erantzuna

emateko egin diren lanak buka-
tutzat dituzte, eta «garbitasun
eta txukunketa sakona» egin
dute. Hasteko, hilerriko argiteria

guztiz berritu dute, eta LED mo-
tako luminaria berriak kokatu
dituzte.  
Eskailera nagusia guztiz bir-

gaitu behar izan dute. Baldosa
zaharrak kendu dituzte, eta hor-
migoizko zolata berria gauzatu
dute, «eskailera maila berriak
eraikiz eta harrizko plaken bitar-
tez eskailera mailak amaituz»,
adierazi dute udaletik. Gainon-
tzeko guneetan, egoera txarrene-
an zeuden baldosak, berrienga-
tik ordezkatuak izan dira.  
Argiteria eta irisgarritasuna ho-
betzeaz gain, margotze lanak
egin dituzte: «Horma-hilobie-
tan, horma perimetralean, hile-
rri barneko eraikinean eta aro-
tzerietan».  
Hilerriaz aparte, hilerrira doan

espaloiaren garbiketa sakona

egin du udalak. «Honela, eran-
tzun integral bat ematea lortu
da, hilerriaren itxura nabarmen-
ki hobetuz», argitu du udal arki-
tektoak. 
Lanen aurrekontua 18.000 eu-

rokoa izan da, eta kasu honetan
udalak bere gain hartu ditu gastu
guztiak. 

HERRIKO GUNE EZBERDINETAN
Hilerrira doan bidea eta espa-
loiaren zati bat ere birgaitu ditu
udalak. Horrez gain, pintaketa
lanak ere egin dituzte, baita he-
rriko sarreran ere.
Mota honetako lanak egiteko

Amezketako Udalak, urtero, au-
rrekontuan partida bat gorde-
tzen du. Egoera txarrenean dau-
den bideak birgaitzeko gorde-
tzen da, bide sare osoaren
mantenua gauzatu ahal izateko.
Herriko bideen egoera hobetze-
ko gauzatzen diren lanen artean
sartzen dira egindakoak.

Hilerrian eskailerak konpondu dituzte irisgarritasuna hobetzeko, eta pintaketa lanak ere egin dituzte. E. MAIZ

Hilerrira bideko espaloi zatia ere konpondu dute. E. MAIZ

AZPIEGITURAK ALEGIALDEA 05www.ataria.eus •107.6 fm 
ASTEARTEA, 2020ko azaroaren 17a

ERREPIDEA
KONPONTZEN
Gipuzkoako Foru Aldundia Abaltzis-
keta eta Alegia arteko errepidean,
Orendainen, errepidea konpontzen ari
da. Zehazki, 1,000 eta 4,510 zatian egin
ditu berritze lanak.  3,510 metroko lu-
zera eta batez beste bost metroko zaba-
lera ditu. Asfaltatze lanak, bide ertzeko
arekak eta kutxatilak dagoeneko egin-
da daude. Foru aldunditik argitu dute-
nez, datorren urtean, errepide osoan
aglomeratu geruza bat aplikatuko dute
gainazalean eta errepide bazterrak
margotuko dituzte. E. MAIZ

Argiteria guztia berritu dute. E. MAIZ



Ostiralera arte areto literarioa
egongo da jarrita Atxulondon
‘Aliziaren burutazio miresgarria’ aretoa prestatu du Galtzagorrik Zizurkilgo
kultur etxean eta herriko ikastetxeek bertara bisitak egingo dituzte egunotan 

Jon Miranda Zizurkil

Zizurkilgo Liburuaren Astearen
barruan Alizia lurralde miresga-
rrian liburuan oinarritutako are-
to literarioa prestatu dute. Gal-
tzagorri elkarteko kideak ardura-
tu dira aretoa atontzeaz eta aste
osoan zehar Lur Korta ipuin kon-
talaria arituko da gidari lanetan.
Atzo Zubimusu ikastolako LHko
laugarren mailako ikasleak izan
ziren Atxulondo kultur etxean
eta egunotan bertatik pasako
dira San Millan eskolako eta Pe-
dro Mari Otaño herri ikastetxeko
ikasleak.
Galtzagorri elkarteak 2018an

sortu zuen Aliziaren burutazio
miresgarriak aretoa liburuaren
euskarazko lehen bertsioaren
50. urteurrenaren harira. «Gi-
puzkoako Foru Aldundiaren la-
guntza bati esker sortu genuen.
Bizkaiko pertsona batek liburua-
ren inguruko bilduma osatua
zuen eta gure esku utzi zuen ma-
terial guztia. Urtemugaren buel-
tan, obra honen inguruko ezagu-
tza eta historia zabaltzea zen
gure asmoa», esan du Kortak.
Lewis Carrollek 1865ean argi-

taratu zuen liburua helduentza-
ko obra bat izan arren, dinamika
ezberdinen bitartez, haurrenga-
na gerturatzeko lana egiten dute
Galtzagorritik: «Aretoan zehar
jolas eta dinamika ezberdinak
dauzkagu prestatuta haurrek li-
burua hobeto ulertu dezaten.
Alizia lurralde miresgarrian li-
buruan hitz jokoak, errima eta

soinu bereziak, hitzen distortsio
eta esanahi bikoitz ugari ageri
dira. Irudimena pizteko eta jolas
egiteko euskarri asko ematen
ditu obra honek. Oso harrera ona
izaten du eta gaztetxoak gustura
egoten dira». 
Atzo Zubimusu ikastolako bi

taldek bisitatu zuten areto litera-
rioa Atxulondo kultur etxean eta
bihar eta etzi San Millan eskola-
ko eta Pedro Mari Otaño herri
ikastetxeko ikasleak pasako dira
bertatik. Ostiral arratsaldean be-
rriz, 18:00etatik aurrera, bisita
gidatu irekiak egingo dituzte.

‘Aliziaren burutazio miresgarriak’ aretoan, atzo, Zubimusu ikastolako ikasleak, Lur Korta gidariarekin. J. M. 

Booktuber
lehiaketan
parte hartzeko
deialdia
zabaldu dute

Galtzagorri elkarteak eta
Liburutegi Zerbitzuak jarri
dute abian; Azaroaren 25a
da lehiaketan parte
hartzeko azken eguna

Erredakzioa 

Eusko Jaurlaritzako Liburutegi
Zerbitzuak eta Galtzagorri elkar-
teak booktuber lehiaketa antola-
tu dute. Booktuberrak, YouTu-
ben liburuen iruzkinak eskain-
tzen dituzten gazte youtuberrak
dira eta fenomeno hau geurera
ekartzea da lehiaketaren helbu-
rua. Booktuberboom lehiaketan
Araba, Bizkaia eta Gipuzkoako
14 eta 18 urte arteko gazteek par-
te hartu dezakete. Iruzkinak bi-
daltzeko azken eguna azaroaren
25a izango da.  
Laugarren aldia da Booktuber-

boom lehiaketa antolatzen dena
eta parte hartu nahi duten gazte-
ek euskaraz argitaratutako libu-
ru bati buruzko iruzkina egin be-
harko dute, gehienez hiru minu-
tuko iraupena duen bideoan.
Norberak bere Youtubeko kana-
lean edo ikastetxearenean argi-
taratu beharko du ikus-entzu-
nezko laburra eta Booktuberbo-
om blogeko parte hartzeko
formularioa bete beharko du bi-
deoaren URL-a adierazita.
Epaimahaiak abenduaren 9an

jakinarazi du zeintzuk diren
lehiaketaren irabazleak. Diskur-
tso narratiboari, kalitate tekni-
koari, originaltasunari eta ikus-
lea erakartzeko gaitasunari begi-
ratuko diote, besteak beste.
Gazte literaturaren eta komuni-
kazioaren alorreko bi adituk osa-
tuko dute epaimahaia.

Kortak adierazi duenez, beste
herriren batean izan duten espe-
rientzia errepikatu nahi dute Zi-
zurkilen: «Hernanin ere egin ge-
nuen proba. Aretoa muntatuta
dagoenez polita iruditu zitzai-
gun publiko zabalari aukera es-
kaintzea. Beste dinamika batzuk
prestatzen ditugu saio horretara-
ko, beste adin bateko gaztetxoak
gerturatzen direlako, baina me-
rezi du gerturatzeak». Saio ireki
horretan parte hartu nahi dute-
nek aurrez eman beharko dute
izena Aiztondoko Plazida Otaño
liburutegian.

Galtzagorri elkarteak presta-
tutako areto literarioarekin bate-
ra Zizurkilgo Liburu Astearen
barruan, gaur, irakurle taldean
izena eman dutenek Arantxa
Urretabizkaiaren Bidean ikasia
liburuaz aritzeko aukera izango
dute, liburutegian, 18:30etik au-
rrera. Egilea bertan izango da.
Bihar, berriz, asteazkenarekin,
Iraitz Lizarraga zizurkildarrak
ipuina kontatuko die 3 eta 7 urte
arteko haurrei Atxulondo kultur
etxeko areto nagusian. Dagoene-
ko aforoa beteta dago eta izen
emateak itxi dituzte. 

URTEURRENA

Iñaki Altuna
Usandizaga 
"Mendiko"   

Gazte eta gozo zaude Iñaki 
maite zaitugunon bihotzetan.

AMEZKETAN, 2000-2020 azaroak 17  

Migel Murua
Mendizabal

- Goian Bego –

Gogorra da onartzea
Gehiago ez zaitugula ikusiko.
Baina bizitzen geran artean

Ez zaitugu ahaztuko.

Balerditar ilobak

ALTZON, 2020ko azaroaren 17an

Migel Murua Mendizabal
Azaroaren 16an hil da, 92 urte zituela, 

Elizakoak eta Aita Santuaren 
Bedeinkapena hartu ondoren.

- Goian Bego –
Bere emaztea: Mikaela Balerdi; seme-alabak: Joxe Manuel,

Joxe Joakin eta Ana Goitia, Mikel eta Maitia Antolin, Javier eta
Ana Amiano, Iñaki eta Itxaso Arranz; bilobak: Harkaitz, Uxue,
Mikel, Aimar, Nagore, Eneko, Ander, Irati; anai-arrebak, ezkon
anai-arrebak, ilobak, lehengusuak eta gainerako ahaideak, la-

guntzailea: Gladys.
Haren arimaren alde, otoitz bat eskatzen dizuete eta arren

etor zaiteztela, ASTEARTEAN arratsaldeko BOSTETAN, Altzoko
ANDRA MARI parroki elizan egingo den hiletara. Aldez aurretik,

mila esker.
ALTZON, 2020ko azaroaren 17an. 

OHARRA: Gorputz beila Tolosako ORIA BEILATOKIAN egongo da,
ASTEARTEA arratsaldeko 16:30ak arte.

Kortajarena eta Alvarez,
bigarren eta hirugarren
Espainiako Txapelketan 

I.  Garcia Landa Zizurkil

Danok Danena halterofilia talde-
koek beste behin emaitza oso
onak eskuratu dituzte maila
handiko txapelketetan. Astebu-
ru honetan Espainiako absolutu
mailako txapelketa jokatu da Co-
ruñan, eta Ekaitz Kortajarenak
bigarren egin du total olinpikoan
eta Mikel Alvarezek hirugarren. 
Ekaitz Kortajarenak 61 kilotan

lehiatu zen, eta bigarren egin
zuen arrankadan eta total olinpi-
koan, eta hirugarren postua bi
denboratan. «Espero genuena
baino hobea izan da lortutakoa,

eta gainera bere aurtengo mar-
kak hobetu ditu», esan du Batis
Kortajarena entrenatzaileak.
Arrankadan 97 kilo altxatu zuen,
bi denboratan 120 kilo, eta guzti-
ra, beraz, 217 kilo. 
Mikel Alvarez 73 kiloko kate-

gorian lehiatu zen, txapelketako
zailena, eta hirugarren egin zuen
hiru modalitateetan: arranka-
dan 131 kilo altxatu zituen, bi
denboratan 157, eta guztira, be-
raz, 288 kilo. Bere aurretik sailka-
tu zirenak nazioarteko mailan
lehiatzen dira. «Lehenengoa
olinpikoa da, eta bestea Mundu-
ko eta Europako txapelketan
lehiatutakoa. Bigarrenarekin
lehian izan zen, baina lehenen-
goak Espainiako errekor guztiak
hautsi zituen, eta harekin borro-
katzea ezinezkoa zen», esan du
entrenatzaileak. «Bigarrengoa-
rekin borrokan sartu zen, eta Al-
varezek lortu zuen bere aurtengo

markak hobetzea». Batis Korta-
jarenak gaineratu duenez, «aste-
buru hau oso ondo atera da, per-
fektu. Biek meritu handia dute,
beraiei irabazitakoak profesio-
nalak direlako, hau da, horretara
dedikatzen dira». 
Bestalde, Jon Kepa Kortajare-

nak aurreko astean 17 urtez azpi-
ko Munduko Kopan parte hartu
zuen Espainiako selekzioarekin.
Covid-19aren egoera dela eta, In-
ternet bidez egin zen txapelketa,
eta parte hartzaile bakoitzak bi-
deo bat grabatu eta bidali egin
behar zuen. «Gauza berria da eta
hori kontrolatzen ez da erraza»,
zehaztu du Batis Kortajarenak.
«Guk gauzak bide onetik eman
ditugu, baina beste leku batzue-
tan nahaste-borraste bat izan da.
Antolatzaileek lan handiagoa
izan dute bideoetan ikusten
zena ondo egina zegoen egiazta-
tzen, azpijokoak izan baitira». 

Ekaitz Kortajarena, Batis Kortajarena eta Mikel Alvarez, Coruñan. ATARIA

Jon Kepa
Kortajarena
hamargarren izan
da ezohiko
Munduko Kopan

Jon Kepa Kortajarena hamar-
garren postuan sailkatu zen.
«Arrankadan oso ondo egin
zuen, gero pixka bat hoztu egin
zen, baina orokorrean hamarga-
rren egin zuen e ta  nahiko marka
onargarriekin», zehaztu du Batis
Kortajarena prestatzaileak. «Es-
perientzia berri bat izan da de-
nontzat». 
Asteburu honetan Cadizen du

hitzordua Jon Kepa Kortajare-
nak, 17 urtez azpiko Espainiako
Txapelketan. Horren ondoren,
azken txapelketa taldekako Es-

painiakoa izango da, abendua-
ren bigarren asteburuan, Co-
ruñan egingo dena. Bertara or-
dezko guztiak joango direla azal-
du du entrenatzaileak: «Aurten
ez zaigu hainbeste axola ze pos-
tutan geratzen garen. Pultsulari
guztiek ezin izan dute nahi beza-
la prestatu, eta horregatik pen-
tsatu dugu ordezkoak joatea.
Sari bat bezala da beraientzat,
entrenatzen eta sakrifikatzen ari
dira, eta normalean ez dute au-
kera izaten Espainiako Txapel-
keta batera joateko». 

Eta finala eskualdeko
derbia izaten bada? 

Imanol Garcia Landa 

Lehen mailako Buruz Buruko
Txapelketan eskualdeko bi pilo-
tariren arteko finala izan daiteke
aurtengoan. Erik Jaka eta Jokin
Altuna finalerdietara pasatu
dira. Jakak Elezkano II.aren aur-
ka jokatuko du, larunbatean, Bil-
boko Bizkaia frontoian. Altuna
III.ak igandean jokatuko du, Ei-
barko Astelena frontoian, Dario-
ren aurka. 
Finalerdietara pasatzeko bi

aurkari indartsu gailendu behar
izan dituzte biek ala biek. Jakak
13-22 irabazi zion Urrutikoetxea-
ri, eta Altunak 18-22 Ezkurdiari.
Hunkituta hitz egin zuen Jakak,
Urrutikoetxeari irabazi eta gero:
«Mikel bezalako pilotari bati ira-
bazita, Bilbon gainera, bere fron-
toi kuttunean, hemen berari ira-
baztea oso zaila delako, ikaraga-
rri gustura nago».
Profesionaletan lortu duen ga-
raipen garrantzitsuena izan dai-
tekeela esan zuen lizartzarrak,
«ze txapelketa eta ze aurkari den
ikusita. Orain arte beti ibili naiz
hor borrokan, lanak eman diz-
kiet izar handiei, eta lana egiteak
beti pena merezi duela erakus-
ten du honek». 
Urrutikoetxea oso indartsu

hasi zela adierazi zuen Jakak, eta
berari sufritzea tokatu zitzaiola.
«Gero airez jakin dut defendi-
tzen, eta sakea aprobetxatzen ja-
kin dut. Aurreko astean baino
gehiago sakatu dudala uste dut,
eta horrekin bigarren eta hiruga-

rren pilotakadan aukerak sortu
ditut». 
Goi mailako partida jokatu zu-

ten Jokin Altunak eta Joseba Ez-
kurdiak Eibarko Astelena fron-
toian. Txapela janzteko faborito-
en artean zeuden bi pilotariak,

Erik Jaka eta Jokin Altuna finalerdietan izango dira. ATARIA

Jakak eta Altuna III.ak aurrera egin dute Buruz Buruko
final-laurdenetan, eta asteburu honetan Elezkano II.a 
eta Dario izango dituzte aurkari, hurrenez hurren

eta kantxan erakutsi zuten ho-
rren arrazoia. Azkenean huts gu-
txien egin zuenak irabazi zuen.
Amezketarrak partida «ona

baino gehiago gogorra» izan zela
azaldu zuen partidaren ondo-
ren: «Hasiera ikaragarri gogorra
izan da. Zazpina jarri gara eta
biok nekatuta geunden. Horre-
gatik uste dut tanto batzuk ez di-
tugula ondo jokatu. Biok errit-
moa jarri nahi genuen, eta oso
erritmo eroan jokatzen aritu
gara». Sakean ez zuela asmatu
gaineratu zuen Altunak, eta pilo-
teoan bere burua freskoago ikus-
ten zuela. «Aurrean ez nuen as-
matzen, baina horrelako errit-
moan hasten zarenean pilotan
zaila da hauspoa eta burua biak
batera joatea, eta nik uste dut

egin ditugun akatsak horregatik
izan direla». Ezkurdiari irabaz-
tea «handia» dela esan zuen
amezketarrak: «Azken Lau eta
Erdiko bi finaletan ezin izan dut
irabazi, eta ederki dakit Josebari
irabaztea beti oso zaila dela. Ba-
tzuetan bera hobetoxeago eta
bestetan ni aritzen naiz, baina
beti borrokatu egiten ditugu.
Partidak ez dira behin ere erraz
joaten, eta gaurkoa ere horrela
izan da».
Finalerdietan Darioren aurka

jokatuko du, errioxarrak egungo
txapelduna, Irribarria, kanpora-
tu ostean. «Merezimendu guztiz
dago hor Dario, asko jokatzen ari
da pilotan», esan zuen Altunak.
«Poz handia ematen dit, benetan
asko merezi duen pilotaria baita.
Txikitatik batera ibili gara, lagun
handia da, eta poza ematen dit». 

PROMOZIOKOAN, BIEK GALDU
Ostiralean Erasunek eta igande-
an Urretabizkaiak, promozio
mailako buruz buruko txapelke-
tak galdu zituzten. Erasunek Sa-
laberriaren aurka galdu zuen, 18-
22, eta Urretabizkaiak 17-22 Egi-
guren V.aren aurka. Promozioko
Buruz Buruko Txapelketan, be-
raz, ez da eskualdeko ordezkari-
rik geratzen.  



Banatu dituzte 
urrezko kalabazak

Josu Artutxa Tolosa

Intujai Teatrok antolatzen duen
Ahoz aho jaialdiaren barruan, V.
Euskal Narratzaileen Topaketa
egin zuten larunbatean Amaroz-
ko auzo etxean, eta bertan bana-
tu zituzten aurtengo urrezko ka-
labazak. Carles Garcia, Itziar Re-
kalde, ahotsak.eus eta Iñaki
carretero izan ziren sarituak.

«Euskal Herritik kanpo, artista
euskaldun gehien lotu dituen
programatzailea da, maisu han-
di bat», nabarmendu zuen May
Gorostiaga Intujai teatroko kide-
ak Carles Garciari saria ematean.
Garciak eskerrak eman zizkien
antolatzaileei, «horrelako jaialdi
bat aurrera eramateagatik». 

Aipamen berezia Itziar Rekal-
de narratzaileari egin diote Ahoz
Aho jaialdiko antolatzaileek,
aurten sortutako Arabazan tal-
dearen ordezkari modura. «Sor-
tu berri duzuen proiektu hau lo-
ratzeko oparia da», esan zion Go-
rostiagak, eta hunkituta jaso
zuen saria Rekaldek. «Ziur nago
oihartzuna izango dugula. Ea
denon artean elkartu, eta inda-
rrak batzen ditugun, narrazioa
belaunaldiz belaunaldi lantze-
ko», esan zuen.

Ahotsak.eus proiektuaren ize-
nean Joxe Mari Karrerek jaso
zuen saria. «Euskal Herriko his-
toriaren ikuspegi ezberdinak ja-

sotzen egindako lana eskertu
nahi diegu. Mapa linguistiko
erraldoi bat osatu dute, euskalki
ezberdinetan egindako elkarriz-
ketei esker. Altxor eder eta inte-
resgarri bat da, lan zoragarri ba-
ten fruitua», azaldu zuen Karre-
rek.

Azken urrezko kalabaza, be-
rriz, Iñaki Carretero artista ara-
barrak jaso zuen. «Oso gaztea
den arren, ibilbide luze eta opa-
roa darama narrazio munduan,
haurra zela hasi zelako. Orain
arte egin duen lana eskertu nahi
dugu, aurrerantzean ere, berdin
jarrai dezan», adierazi zuen Go-
rostiagak. 

Sari banaketaren aurretik,
Beste pertzepzioak hitzaldia es-
kaini zuten Peio Mintegia itsuak,
Asperger sindromea duen Mikel
Sagarzazuk eta Iñaki Carretero
dislexikoak. Ondoren, Carles
Garcia narratzaile valentziarrak,
umorez jositako bakarrizketa es-
kaini zuen. Ipuin ugari kontatu
zituen, bata bestearen atzetik,
ikus-entzuleen gozamenerako.
Barre algara ugari eragin zituen
egun Errioxan bizi den artistak.

Ekitaldia amaitzeko, May Go-
rostiagak eskerrak eman zizkien
narratzaile guztiei, «oro har eta
aurten bereziki, lan handia egi-
ten aritu direlako».

Carles Garcia, Itziar Rekalde, ‘ahotsak.eus’ eta Iñaki Carretero
izan dira aurten narrazio munduan saritu dituztenak

Larunbatean banatu zituzten urrezko kalabazaka. JOSU ARTUTXA

ASTEARTEA 17
AGENDA

Deialdiak

Tolosa.Zaintza Greba. Elkarretara-
tzea Trianguloa plazan, 11:30ean.  un
Larraul.Naturart eskulan tailerra,
16:30ean.
Zizurkil.Arantxa Urretabizkaiarekin
tertulia, Bidean ikasia liburuaz,
18:30ean. 
Tolosa.EH Bilduren solasaldia, Juan
Karlos Izagirrerekin, kultur etxean,
19:00etan. 
Amasa-Villabona.Euskaraldiaren
matriala banatzen egongo dira. Uda-
leko Euskara zerbitzuan (goizez,
09:00-14:00) edo Berdura plazan
(arratsaldez, 18:00-19:30). 

Erakusketak

Amasa-Villabona.Exodo, hondaki-
nak aterpe, Gurean. 
Tolosa.Sorginak! erakusketa
Aranburu jauregian.

ATARIA IRRATIA
09:00. Pasahitza. Eguraldi iragarpe-
na, kantu eskaintzak, agenda eta
eguneko albisteak.
15:00. Letren errepublika. Literatu-
rari buruzko saioa, Jon Mirandarekin.
16:00. Zebrabidea. Magazina.

28 KANALA
11:00.Elkarrizkettap (Ane Pikaza)
11:30.Gaurkoan Tolosaldetik
13:30.Gaurkoan Tolosaldetik
16:00.Hiri baratzea
17:00.1, 2, 3 hemen da Miru!
21:30.Gaurkoan Tolosaldetik
22:00.Leihotik Begira)

FARMAZIAK

Gaur

TOLOSA.Egunekoa.Cecilia Bronte
Posada. Korreo kalea, 20. 
943 67 60 13.  

TOLOSA. Gauekoa. Lourdes Azpiroz
Galarza. Larramendi kalea, 6.  
943 67 51 18.

EGURALDIA

IKER IBARLUZEA

Gaur.Giro eguzkitsua izan-
go dugu. Hego-haizea buel-
tan izango da eta horrekin,

batetik eguraldia eguzkitsua izango
da, nahiz eta goi-hodei batzuk ager-
tu, eta bestetik, tenperaturak 
ere gora egingo du nabarmen, maxi-
moak 19-20 gradu artean joko du-
telarik goia eguneko erdiko ordue-
tan.

Bihar.Giro ederra izango
dugu. Goizetik hasi eta arra-
tsaldearen erdialdera arte

giro eguzkitsua izango da, urdina
nagusituko delarik. Arratsalde erdi-
tik aurrera goi-hodeiak ugaritzen
joango dira mendebaldetik, zerua
estali xamarrik utziko dutelarik.
Egunaren azken orduak arte hego-
mendebaldeko haizea bizi ibiliko da.
Azken orduetan ipar-mendebalde-
ra aldatuko da. Termometroek gora
egin eta maximoak 20-22 graduan
joko dute goia.

TOLOSALDEKOATARIAk ez du bere gain
hartzen egunkarian adierazitako esa-
nen eta iritzien erantzukizunik.

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

ZORION
AGURRAK
Urtebetzeak, urrezko ezteiak,
ezkontzak, jaioberriak...

Argazkia bi egun lehenago ekarri mesedez

www.ataria.eus • 107.6 fm •

943 65 56 95
ataria@ataria.eus

San Esteban 20
Tolosa


